
Hautsitako 
ispiluak

Gaur gorputza ez dut eztabaida as-
korako. Asteburuan, gaztetako 
abestiak entzuten aritu naiz. Letra 

gordinak, kalean gizartearen oinazea be-
gi-bistakoa zirenekoak: sexu-esplotazio-
rako pertsonen salerosketa, indarkeria, 
alkoholismoa, xiringak...

Abesti horietako bat, Dr. Deseoren 
Detrás de los espejos rotos da. Hona zati 
bat: “Que el mundo se rompa mientras tú 
me abrazas. Que sólo quien tiene puede re-
galar. No hay gozo sin llanto, rosas sin espi-
nas. Confieso en tu esquina que vivo por ti”.

Gaur mundua ez zait hain leku gogorra 
iruditzen. Beharbada, ilusio batean bizi 
naiz eta denak egingo du eztanda edozein 
unetan. Beharbada, gaur dudan begirada 
baikorra eragin didana da jakitea pertso-
na migratuen erregulazio masiboa egingo 
dela, etxe honetatik "Inor ez da ilegala" 
aldarrikatzen dutenen gisan. Pertsona 
migratuek irabazi duten eskubidea gizar-
teari eta ekonomiari egiten dioten ekarpe-
naren ebidentzian oinarritu da. Baina badi-
ra erregularizazio horrekin kritikoak diren 
ahotsak, berria beldurrez hartzen dutenak, 
ordezkapen handiaren teoriarekin bat egi-
ten dutenak. Euren klase kontzientziak gi-
datuta, bestea zapalkuntzarako baino ez 
dutenak ulertzen. Haien klasekoak ez diren 
pertsonak esplotatzen jarraitzeko moduak 
asmatzen segituko dute. Kale kantoiak sor-
tzen jarraituko dute, beharbada gaur egun 
ez direnak bistara izango, bitarteko digital 
ugari erabiliko dituztelako pertsona zaur-
garrienengan adikzioak sortzeko eta inoiz 
ez bezala adikzio horiek kontrolatzeko, es-
plotazio modu berriak saretzeko eta iraun-
kortzeko, transakzioen mugimenduak es-
taltzeko...

Ispilu hori ere aurrez aurre begiratu 
beharko genuke, duen funtzionamendua 
ulertu eta apurtzeko modua aurkitu. Za-
palkuntza gizakion izaeraren baitan dago 
eta. Ezin gara bizi beldurrez, jasanezina 
litzateke, baina jakin dagigun gauza ede-
rrak bakarrik islatzen dituzten ispiluen 
artean bizitzeak errealitatearen uler-
men eskasa dakarrela berarekin, eta ho-
rrek errealitatean eragiteko botere gutxi 
emango digula. 

  ekain carrasco / gorka peñagarikano

Iraungitako txertoen afera

"Erregistro akatsak" izan ditu 
Osakidetzak, hala aitortu 
du Alberto Martínez Eusko 

Jaurlaritzako Osasun sailburuak. Bi 
egunetan hiru prentsa agerraldi egin 
ditu Martínezek. Lehenengo, txerto 
hexavalenteaz soilik mintzo zen Osa-
sun Saila. Txerto hori sei gaitz hauen 
babesgarri da: difteria, tetanosa, ku-
kutxeztula, Haemophilus influenzae b, 
poliomielitisa eta B hepatitisa. Osasun 
Sailak hasiera batean esan zuen 253 
zirela iraungitako txerto hexavalen-
tearen dosiren bat hartu zuten herri-
tarrak. Gero, 103ra jaitsi zuten zifra. 
Eta ondoren, adierazi zuen 30 izan dai-
tezkeela; gainontzekoak "erregistro 
akatsak" izan dira. Eta hasieran esan 
bazuten ere iraungitako dosia hartzea 
ez zela "larria", eta ez zela txertoa be-
rriz hartu behar, gerora kontrakoa 
esan zuen Osakidetzak: denak berriz 
ere txertoa hartzera, "lehenbailehen". 
Fiskaltzak iragarri zuen ikerketa za-
baldu duela bide penaletik, argitzeko 
zer gertatu den iraungitako txertoak 
emateko.

Hirugarren prentsaurrekoan, Martí-
nezek jakinarazi zuen beste bi txerto 
mota ere iraungita zeudela eta eman 
egin dituztela azkenaldian. Txerto te-
travalentea eta txerto hirukoitz biri-

koa, hain zuzen. Eta ez zekitela zehazki 
zenbat kaltetu egon daitezkeen.

Gardentasun falta
Bazterrak nahastu ditu gaiak, garden-
tasuna eta komunikazio falta tarteko. 
EH Bilduk eman zuen akatsaren berri 
urtarrilaren 27an, eta Osasun Saila-
ri leporatu dio "gardentasun arazoa" 
izatea. Alderdiak sailari galdetu dio ea 
"zergatik ezkutatu duen informazio 
hori", eta ea "noiztik zuen hutsegitea-
ren berri, eta geroztik zer egin duen". 
Are, Rebeka Ubera EH Bilduko lege-
biltzarkideak adierazi du: "Guk salatu 
ez bagenu txertoekin zer gertatu den, 
Osasun Sailak jakinaraziko zukeen? Fa-
miliei esango ziekeen?".

Sailburuak adierazi du urtarrilaren 
15etik duela Osasun Sailak akatsaren 
berri, Errenteriako (Gipuzkoa) erizain 
baten bitartez, eta orduan hasi zutela 
ikerketa. Onartu du "akats larria" egin 
dela iraungitako txertoekin, eta hain-
bat kontrolek huts egin dutela proze-
suan: biltegiko banatzaileek, txertoak 
jaso zituzten osasun-zentroek eta ja-
rri zituzten 50 erizain baino gehiagok. 
Halaber, Rebeka Uberari leporatu dio 
EH Bilduk "ezinegona sortu” izana, eta 
alderdiak Osasun Sailarekin izandako 
elkarrizketak "manipulatzea". 

